
   Тăван çынсем ак пурнăçран каяççĕ,

кайран ăçта тĕл пулăн вĕсемпе?

Вĕсем пире мĕн виличчен паллаççĕ,

ятпа чĕнеççĕ — ĕмĕр чĕнес пек.



Кайран ăçта тĕл пулăпăр, тăванăм?

Çак çĕр çинче эпир пĕрле чухне

куллен-кунах сана курса йăпанăп,

халь вăхăт пур... Мĕн пулĕ малашне!



Çынсем-çке-ха... Çынсем пек курăнар-и,

çынсем пулса, çынсенĕн чĕлхипе

пĕрне-пĕри чĕнсе, савса юлар-и,

çыврар, тăрар халь çĕр вăхăчĕпе.



Çак вăхăт саншăн улшăнсан, этемĕм,

эс çын пулма сасартăк чарăнсан

шăпланăп та эп сасă çитереймĕп

илтме те, ăнкарма та пăрахса.



Сан хавалу вăл халĕ — çын хавалĕ,

кайран ăçта тĕл пулăп эп ăна?..

Чунра ман халăх, тупсăм пек, çуталĕ,

çав çутăра эп курăп сан сăнна.

  